
Resensie 

McKim, Donald K., ed. 2004. The Cambridge companion to John 
Calvin. Cambridge: Cambridge University Press. 352 p.  

Price: Unknown. ISBN: 0 521 01672x. 

Resensent: C.F.C. Coetzee 
 (Fakulteit Teologie,  
 Potchefstroomkampus, Noordwes-Universiteit) 

Dit was ’n fees om hierdie onlangse publikasie oor die beroemde 
teoloog, Johannes Calvyn, te lees. Die boek vorm deel van die 
bekende reeks “Cambridge companions to religion: A series of 
companions to major topics and key figures in theology and religious 
studies” en is van dieselfde hoogstaande standaard as die res van 
die reeks wat alreeds verskyn het. 

Al die medewerkers is Calvynkenners van internasionale formaat, 
wat deur hul navorsing en publikasies oor talle fasette van Calvyn se 
lewe en werk gespesialiseer het. Die subjektiewe en persoonlike 
konteks waaruit die onderskeie medewerkers skryf, kom wel soms 
na vore. So is dit waarskynlik dat Alexandre Ganoczy se oordeel oor 
die Konsillie van Trente, beïnvloed is deur die feit dat hy self ’n 
Rooms-Katoliek is. Ander kerkhistorici sou moontlik van sy oordeel 
verskil. Aan die ander kant moet die reg van die historikus 
gerespekteer word om in sy navorsing ook te interpreteer. Die 
redakteur, Donald K. McKim, self ’n deurwinterde Calvynkenner, het 
hom uitstekend van sy taak gekwyt. Daar is inligting oor al die 
medewerkers (e-posadresse sou ’n handige toevoeging gewees 
het). ’n Gepaste huldeblyk aan die baie bekende prof. Heiko 
Oberman verskyn op p. 267. Prof. Oberman is ongelukkig oorlede 
voordat hy sy bydrae vir die publikasie kon voltooi. 

In die boek word ’n wye aantal onderwerpe (histories, dogmaties, 
eties, homileties, polities, ensovoorts) in vier afdelings aan die orde 
gestel, naamlik: Calvyn se lewe en konteks; Calvyn se werk; na 
Calvyn; en Calvyn vandag. ’n Kenmerk van feitlik elke bydrae is dat 
Calvyn self aan die woord kom en die leser ingelei word in die 
rykdom van sy teologiese insig en kennis asook sy pastorale 
bewoënheid en beklemtoning en uitlewing van ware Bybelse 

vroomheid. Vir Calvyn was daar geen spanning tussen kennis, 
teologie en vroomheid nie. Verder is sy belydenis en absolute 
aanvaarding van die onfeilbaarheid en gesag van die Skrif, sy 
grondige eksegese en toepassing van ’n Skriftuurlike hermeneutiek 
en die verhouding en eenheid tussen sy Institusie en sy 
Kommentare enkele van die sake wat telkens uitgelig word. Die 
boek is in ’n gemaklike, maklik-leesbare idioom geskryf en daarom 
ook vir die nie-teoloog toeganklik om ’n oorsig en insig te kry in die 
lewe, werk en invloed van een van die grootste gereformeerde 
teoloë van alle tye. Telkens kom dit na vore dat Calvyn se betekenis 
en invloed deur sy eie werke en navorsing oor hom steeds 
voortgaan en die aktualiteit vir vandag blyk baie duidelik uit artikels 
soos die volgende: “Calvin’s Ethics” deur Guenther H. Haas; “Calvin 
and political issues” deur William R. Stevenson, jr.; “The spread of 
Calvin’s thought” deur Andrew Pettegree; “Calvin’s heritage” deur R. 
Ward Holder; “Calvin’s role in church history” deur David F. Wright, 
ensovoorts. Die laaste bydrae, “Calvin in Context: current resources” 
deur Karin Maag en Paul Fields, gee inligting van onskatbare 
waarde vir die student wat wyer wil lees en bied ook hulp aan 
Calvyn-navorsers. Die boek bevat ten slotte ook ’n baie handige 
indeks van name en onderwerpe. 

Sonder om afbreuk te doen aan die kwaliteit en waarde van die 
publikasie, word slegs enkele punte van kritiek genoem. 

Dit is jammer dat ’n slegte misdruk juis in die eerste artikel oor 
Calvyn se lewensgeskiedenis voorkom. Op p. 4 word die datum 
1513 in plaas van 1523 aangedui as die datum waarop Calvyn vir 
studie na Parys vertrek het, terwyl Calvyn toe slegs vier jaar oud 
was. 

In die artikel, “Calvin’s heritage” deur R. Ward Holder is die gedeelte 
oor Suid-Afrika ongelukkig onvolledig en ietwat eensydig. Daar word 
byvoorbeeld glad nie na die Gereformeerde Kerke in Suid-Afrika 
verwys nie – ’n kerkgemeenskap wat juis groot erns maak met die 
Gereformeerde Teologie soos deur Calvyn geformuleer. Dieselfde 
geld vir die bydrae van Jane Dempsey Douglas oor “Calvin in 
ecumenical context”, waar ekumeniese bewegings soos die 
Gereformeerde Ekumeniese Raad (GER) glad nie genoem word nie. 
Natuurlik moet in gedagte gehou word dat slegs ’n beperkte lengte 
waarskynlik vir elke artikel toegelaat is. 

Die sagteband kopie, is stewig gebind. Die drukwerk en taalkundige 
versorging is onbesproke. Ek kan hierdie publikasie van harte 
aanbeveel. Mag dit ’n baie wye leserskring vind en kennis van die 

wortels van die gereformeerde teologie en volgehoue Calvyn-
navorsing hierdeur gestimuleer en bevorder word. 

Mostert, B. 2004. Geestelike oorlogvoering. Toerusting vir die 
geestelike stryd van elke gelowige. Vereeniging: CUM boeke. 160 p. 

Prys: R59,95. ISBN: 1-77000-097-6. 

Resensent: Wim C. Vergeer  
 (Gereformeerde Kerk, Potchefstroom-Oos) 

Wanneer ’n publikasie reeds sy derde druk beleef, is dit ’n bewys 
dat ’n bepaalde behoefte in die mark geraak word. Wat die 
publikasie Geestelike oorlogvoering betref, kan dus afgelei word dat 
’n beduidende deel van die leserspubliek die lewe as ’n stryd teen 
die Bose beleef en dat hulle vir hierdie stryd toegerus wil word. 
Hierdie persepsie het natuurlik sy eie konteks en oorsake.  

Terselfdertyd moet gesê word: Die bose is ’n werklikheid wat sedert 
die val van Satan en sy engele bestaan. Dat die Bose ’n bedreiging 
vir die kerk en gelowiges inhou en bestry moet word, is ook ’n 
voldonge feit. Gereformeerdes bely al sedert die 17de eeu “Soos 
moordenaars loer hulle (Satan en sy gevalle engele) op die kerk - 
ook op elke lidmaat - om dit met alle mag in die verderf te stort en 
om alles deur hulle bedrieërye te verwoes” (NGB Art. 12). 

Die vraag ontstaan hoe hierdie bedreiging van die Bose die hoof 
gebied kan word. Mostert gee in sy publikasie hieraan uitvoerig 
aandag. Sy vertrekpunt is die gesag wat die gelowige as kind van 
God het. Hierdie gesag is gedelegeerde gesag wat Jesus Christus 
aan die kruis verwerf het toe Hy die Bose verslaan het. Christus gee 
hierdie gesag aan elkeen wat glo. Die gesagsposisie van die 
gelowige beteken ’n bepaalde “sleutelmag” waarmee gelowiges oor 
die Bose kan heers. Gelowiges moet, wat die Bose betref, 
“verdedig, aanval, bind, ontbind en weerstaan”, sê Mostert.  

Alhoewel Mostert ook die betekenis van die wapenrusting van die 
gelowige (Ef. 6:12-18) en die gawes en die werking van die Heilige 
Gees verduidelik, identifiseer hy uiteindelik vyf wapens vir geestelike 
oorlogvoering naamlik die Woord, die bloed van Christus, die kruis, 
lofprysing en die Naam van Jesus. Die belangrikste metode van 
geestelike oorlogvoering bly egter gebed. “Gebed en geestelike 
oorlogvoering is onlosmaaklik deel van mekaar”, sê Mostert. 

Mostert se boek is met passie en oortuiging geskryf en ontbreek nie 
aan erns nie. Daar is egter hinderlike teologiese ongenuan-
seerdhede wat teen ’n derde druk al aandag kon geniet het. Dit is 
byvoorbeeld nie duidelik hoe die “bloed van Christus” en “die kruis 
van Christus” as wapens om die bose te bestry, van mekaar verskil 
nie. Ook is dit nie duidelik hoe lofprysing as wapen in wese van 
gebed verskil nie.   

Mostert se vertrekpunt in die oorwinning wat Christus aan die kruis 
oor alle bose magte behaal het, kan sonder voorbehoud aanvaar 
word. Of hy hierdie vertrekpunt konsekwent genoeg na die praktyk 
deurtrek, bly egter ’n ope vraag. In teologiese taal gestel: Is die 
praktyk van geestelike oorlogvoering vir Mostert deel van 
regverdigmaking of heiligmaking? Dikwels word die ongemaklike 
indruk gelaat dat gebed en ’n bepaalde manier van bid, of bevryding 
en ’n bepaalde manier van bevryding, ’n verdienste is. Die 
volmaakte heilswerk van Christus kan sodoende ernstig gerelativeer 
word. Deur Christus ontvang gelowiges immers die volle heil in al sy 
dimensies, wat die oorwinning oor die Bose insluit! Willem Nicol 
merk in hierdie verband op: “As ek dink dat ek deur geestelike 
oorlogvoering iets tot die stryd teen die Bose moet bydra, beteken 
dit ek verarm my geloof en myself.” 

Die “resente voorbeelde van geestelike oorlogvoering” wat Mostert 
aanhaal, help ook nie om hierdie onduidelikheid op te klaar nie. 
Veral die voorbeeld van die Bermuda-driehoek roep meer vrae as 
antwoorde na vore. Die verdwynings van skepe en vliegtuie in die 
Bermuda-driehoek sou na bewering opgehou het nadat ’n aantal 
Anglikaanse biskoppe en priesters in die laat sewentigerjare – 
toevallig die tyd toe gevorderde navigasie- en opsporingstoerusting 
ontwikkel is – ’n Nagmaal op die Bermuda-eilande gehou het. 
Hierdeur sou hulle die vloek en houvas wat die bose op hierdie area 
gehad het, verbreek. Die vloek was dan die gevolg van ongeveer 
twee miljoen siek en swak slawe uit Afrika, wat in die vorige eeue in 
hierdie area oorboord gegooi is. Die biskoppe en priesters se doel 
was “the release of all those who had met their untimely deaths in 
the Bermuda Triangle”. Die ontleding van onbybelse voor-
onderstellings in hierdie voorbeeld kan ’n studie op sy eie wees.  

Dit sou egter verkeerd wees om die erns van die onderwerp waaroor 
Mostert skryf, of die relevansie van sy boek te ontken, deur op 
ongenuanseerdhede of een ongelukkige voorbeeld te wys. Baie 
Afrikaanse lesers kan getuig van die praktiese waarde van die 
toerusting wat Mostert bied. Dit sou goed wees as hierdie toerusting 
mettertyd in duideliker en suiwere dogmatiese parameters 

aangebied kon word. Tot dan bly Geestelike oorlogvoering ’n boek 
wat gelees kan en moet word.  

Human, Dirk, Van Rooy, Herrie, Janse van Rensburg, Fika & 
Van der Watt, Jan, reds. 2004. Die multivertaling Bybel. 

Vereeniging: CUM boeke. 1688 p. Prys: R299,95. ISBN: 1-77000-089-5. 

Resensent: A.J. (Braam) Krüger 
 (Gereformeerde Kerk, Benoni) 

Algemene indrukke en doel van die vertaling 
Daar het in die laaste jare verskeie Bybels “met toegevoegde 
waarde” op die mark gekom. Die multivertaling Bybel is een van 
hierdie Bybels. Vir hierdie resensie is die hardebanduitgawe ontvang 
wat stewig gebind en keurig versorg is. Dit bevat onder andere 
kaarte uit die Ou-Testamentiese en Nuwe-Testamentiese tyd, asook 
kruisverwysings na verwante tekste in dieselfde Bybelboek, ander 
Bybelboeke, Ou-Testamentiese aanhalings of toespelings en 
parallelle tekste. Daar is ook verskeie voetnote – meestal teks-
kritiese verwysings na alternatiewe manuskripte. Elke Bybelboek is 
van ’n inleiding voorsien, met inligting oor die fokus (doel) van die 
boek, skrywer(s) en ontstaanstyd, die eerste lesers, kernverse en 
belangrike ander inligting oor die spesifieke boek. Elke boek is 
voorsien van ’n sketsplan (basiese struktuur van die boek). 

Belangrikste doel van Die multivertaling Bybel  
Die belangrikste waardetoevoeging van hierdie Bybel lê in die feit 
dat dit alternatiewe vertalings van spesifieke woorde, frases en 
verse weergee. Die redakteurs stel self die doel van Die 
multivertaling Bybel op die titelblad as “’n Bybel om jou te bemagtig 
... (deurdat jy) ... besef watter vertaalmoontlikhede elke Bybeldeel 
het asof jy Hebreeus, Aramees en Grieks self kan lees”. Die 
volgende kategorieë van alternatiewe word in die Bybel hanteer: 
woordalternatiewe, Grieks/Latynse leenwoordalternatiewe, sintak-
tiese alternatiewe, grammatikale alternatiewe, beeldalternatiewe, 
titelalternatiewe, relasiewoordalternatiewe, alternatiewe geldeen-
hede, inhouds- en afstandsmate en kulturele alternatiewe. Die 1983-
vertaling word as basisteks gebruik en alternatiewe is in rooi gedruk. 
Die 1983-vertaling waarvoor daar ’n alternatiewe vertaling voor-
gestel word, is onderstreep en die alternatiewe teks is tussen hakies 

geplaas. In sommige hoofstukke is daar heelwat alternatiewe wat 
weergegee word, terwyl daar ook gedeeltes is wat min alternatiewe 
lesings het. Hierdie tipe weergee van alternatiewe bewerk nie ’n 
gladde lees van die teks nie, wat moontlik kan veroorsaak dat dit nie 
gebruik sal word as ’n alternatiewe vertaling vir die “man op straat” 
nie. Dit is gerig op die ernstige student, wat moeite doen met studie 
van die Bybel. Indien die alternatiewe teks in ’n eie kolom langs die 
1983-vertaling weergegee was, sou dit wel ’n makliker lees van die 
alternatief teweeg gebring het.   

Kommentaar 
Dit is uiteraard onmoontlik om elke alternatief na te gaan voordat ’n 
resensie gedoen word en daarom moet daar op grond van 
algemene indrukke oor die geslaagdheid van die uitgawe kom-
mentaar gegee word. Dit is duidelik dat sommige van die 
alternatiewe kleiner nuanserings na vore bring, terwyl ander 
alternatiewe redelik radikale vertalingsalternatiewe verteenwoordig. 
Oor die algemeen kan dit gesê word dat die leser werklik 
alternatiewe op die 1983-vertaling kan ontdek met die gebruik van 
Die multivertaling Bybel. Veral die beelde wat meer direk weergegee 
word, is baie welkom. ’n Enkele voorbeeld: Ps 45:4 is in die 1983-
vertaling vertaal met: “Kom, held, maak u reg vir die stryd, kom in u 
koninklike luister.” Die “maak u reg vir die stryd” se alternatief in Die 
multivertaling Bybel is: “maak u swaard vas aan u heup”, sodat die 
vers dan lees: “Kom, held, maak u swaard vas aan u heup, beklee u 
met koninklike luister.” Die beeld word só baie duideliker deurgegee.  

Kritiese opmerkings 
Krities moet die volgende egter gestel word: Die 1983-vertaling word 
as uitgangspunt gebruik. Een van die probleme met die 1983-
vertaling is juis dat dit nie ’n konsekwente vertaalstyl vertoon nie. 
Soms is dit meer brontaal-georiënteerd, soms meer doeltaal-gerig. 
Die alternatiewe wat die medewerkers aan Die multivertaling Bybel 
voorstel is dus soms meer brontaal-georiënteerd en soms meer op 
die doeltaal gerig, afhangende van die betrokke weergawe in die 
1983-vertaling. Daar is dus nie ’n konsekwente vertaalgerigtheid van 
die voorstelle vir alternatiewe nie. Ps 23:4 se laaste deel (die 
herdersbeeld) word byvoorbeeld in die 1983-vertaling vertaal met “In 
u hande is ek veilig”, wat nie die beeld wat in Hebreeus gebruik 
word weergee nie. Die multivertaling Bybel vertaal nader aan die 
beeld “U herderstaf en u knuppel stel my gerus”. Maar dit is steeds 
interpreterend, veral ten opsigte van “knuppel”, wat nie die 
oorspronklike Hebreeus beter belig nie. In Afrikaans is die 

konnotasie met “knuppel” totaal verskillend van wat die Hebreeus 
bedoel met mish(enet. In die Nuwe Testament kan Matteus 21: 33 
as voorbeeld dien: Die 1983-vertaling vertaal “Luister na nog ’n 
gelykenis ...”. Die multivertaling Bybel stel ’n alternatief voor: “Luister 
na nog ’n beeldryke verhaal ...”  

Die multivertaling Bybel wil alternatiewe onder die leser se aandag 
bring. Dit is jammer dat die inleidings by die boeke (meestal) nie ook 
alternatiewe gesigspunte oor die doel en skrywers stel nie, maar 
kies om ’n enkele uitgangspunt te stel (vgl. byvoorbeeld die stellings 
oor die “skrywer en ontstaanstyd” van Daniël). Uiteraard kan nie álle 
standpunte weergegee word nie en word daar gewerk met die 
hoofstroom van die agtergrond van ’n boek. Dit sou egter tog nuttig 
gewees het as daar by boeke waar daar radikale verskille oor die 
ontstaan, agtergrond en outeur(s) bestaan, alternatiewe gegee is 
(vgl. byvoorbeeld die nuwe Nederlandse Bybelvertaling).   

Algemene beoordeling 
Die multivertaling Bybel hoort op die lessenaar van elkeen wat erns 
maak met die verstaan van die Bybel. Dit behoort veral vir 
Bybelstudiegroepe en -leiers, kleingroepleiers, ouderlinge op huis-
besoek en ernstiger lesers van die Bybel van groot waarde te wees. 
Dit bied waardevolle alternatiewe vertalings, wat inderdaad help om 
beter te verstaan wat bedoel word met sekere woorde en tekste. Dit 
was nie die doelwit van die medewerkers om orals meer brontaal-
geroetineerd te vertaal nie (soos uiteengesit op p. i – v). Die alter-
natiewe is dus soms nader aan die brontale, maar soms meer 
idiomaties (interpreterend) in Afrikaans.   

Slotopmerking 
Uiteindelik kan die vraag gestel word of die aanspraak dat Die 
multivertaling Bybel jou bemagtig om die Bybel te verstaan “asof jy 
self die Hebreeus en Aramees en Grieks kan lees”, korrek is. Eintlik 
kan geen vertaling daardie doelwit bereik nie. Die multivertaling 
Bybel help werklik om alternatiewe vertalingsmoontlikhede raak te 
sien, maar kan onmoontlik vermag waarop die aanspraak op die 
titelblad sinspeel. Dit is egter beslis ’n Bybel wat waarde toevoeg. 

Meiring, Piet, red. 2004. So glo ons. Gelowig nagedink oor God, 
die Bybel en ons leefwêreld. Vereeniging: CUM boeke.  

300 p. Prys: R79,95. ISBN: 1-86829-707-1. 

Resensent: J.H. van Wyk 
 (Navorser: Potchefstroomkampus,  
 Noordwes-Universiteit) 

So glo ons is geskryf in ’n tyd toe die eerste klein skermutselings oor 
die Nuwe Hervorming plaasgevind het –  die groot debat sou egter 
eers in 2002 begin. Maar in So glo ons is voorlopige reaksies in 
verband met die komende aardbewing reeds aanvoelbaar. 

Ek gee eers ’n opsomming van die inhoud van die boek, wat in drie 
hoofdele verdeel is en daarna ’n kort beoordeling daarvan. 

Die eerste hoofdeel, Oor God, bestaan uit vyf hoofstukke: Piet 
Naudé skryf oor die belydenisskrifte “Om steeds nuut oor God te 
praat”, Ferdie Clasen dink na oor “Wie is God en hoe aanbid ons 
Hom?”, Jan du Rand behandel die vraag “Wat weet ons van Jesus 
van Nasaret?”, Isak Burger hanteer die onderwerp “Die Heilige Gees 
in die lewe van die gelowige vandag” en Hermie van Zyl werp lig op 
die vraag “Is die Bybel nog God se Woord?”. 

Die tweede hoofdeel handel Oor die kerk en die wêreld. Johan 
Buitendag behandel die vraag “Die kerk in hierdie wêreld: 
vierkantige pen in ’n ronde gat?”, Yolanda Dreyer kyk na “Die vrou in 
samelewing en geloofsgemeenskap”, Piet Meiring skryf oor “Ek 
moet die boodskap oordra: Jesus is die enigste Verlosser”, André 
van Niekerk hanteer die vraag “Is God veral die God van arm 
mense?”, Hennie Stander argumenteer oor die ekologiese 
standpunt “Christene moet ook besorg wees oor die aarde (en nie 
net oor die hemel nie)” en Adrio König sluit hierdie deel af met 
“Geestelike oorlogvoering en die bediening van bevryding”. 

Die derde hoofdeel is Oor ons geloofslewe. Johan Cilliers open 
hierdie gedeelte met die vraag “Hoe word ’n mens gered?”, Willem 
Nicol mediteer oor “Tyd alleen met God”, Stephan Joubert kyk na 
“Sonde, die stryd teen stukkende verhoudings”, Danie du Toit fokus 
op “Christelike gesinne in die een-en-twintigste eeu”, Daniël Louw 
beredeneer “Huwelik en seksualiteit as kuns van die liefde”, Jan van 
der Watt bekyk die vraag “Het Christus ’n antwoord vir ’n stresvolle 
lewe?”, Adrio König ondersoek die vraag “Daar is soveel sinlose 
lyding op aarde – waar is God?” en Fika van Rensburg sluit die 
bundel af met ’n antwoord op die vraag “Waar gaan dit alles eindig?” 

Wat opval uit die lys van skrywers, is dat dit hoofsaaklik vakmanne 
is wat hier aan die woord is en wel uit ’n verskeidenheid kerk-
gemeenskappe. Daar is skrywers uit die AGS (1), die GKSA (1), die 
NHKA (2) en veral uit die NGK (14). 

Al die temas wat aan die orde gestel word is belangrik en aktueel. 
Vrae oor God, Christus en die Gees is almal fundamentele vrae. 
Daarmee saam is vrae oor sonde, genade, kerk, geloof, geloofstryd, 
gebed, gesin, seksualiteit, lyding, ekologie en eskatologie almal 
aspekte wat ten nouste verweef is met die Christelike leer en lewe. 
Só gesien is die boek dus ’n welkome toevoeging tot ons 
literatuurskat oor die Christelike geloof. 

Die meeste skrywers posisioneer hulle binne die reformatoriese 
tradisie, maar hulle probeer nie goedkoop antwoorde voorhou op 
moeilike vrae nie. Om slegs na enkele menings te verwys: vir 
Meiring is dit duidelik dat Jesus die enigste Verlosser is en vir Du 
Rand bepaal die historiese opstanding van Jesus “die wesenlike” 
van ons geloof (p. 52). In sy nadenke oor die Bybel as Woord van 
God neem Van Zyl die geloof in God as vertrekpunt, maar dan moet 
’n mens ’n oog daarvoor hê dat “alles in die Bybel nie op dieselfde 
historiese vlak lê en daarom nie dieselfde historiese gesag dra nie” 
(p. 85). Hy beskou ook nie die ewolusionêre proses as noodwendig 
in stryd met die gesag van die Bybel nie (p. 83). Dit is insiggewend 
om ’n Hervormde teoloog te sien skryf dat “die verskille tussen 
rasse, geslagte en stand in Christus nie meer van toepassing is nie” 
(p. 102) en “wanneer een mens ’n ander onderdruk ... is dit sonde” 
(p. 107). 

Alle artikels is lesenswaardig, hoewel almal nie op dieselfde vlak lê 
nie. Daarmee is nié gesê dat mens met alle opvattings hoef saam te 
stem nie. König se voorsienigheidsleer (stryd en oorwinning) los 
bepaalde vrae op, terwyl dit weer ander vrae oproep. Om te sê dat 
die finale oorwinning vir God “langer neem as wat Hy self graag sou 
wou hê” (p. 279) is om ’n tydskategorie op God van toepassing te 
maak wat problematies is. Soms word “die hemel” (foutiewelik) 
gesien as eindbestemming van die mens (p. 134, 155; vergelyk 
hierteenoor p. 293-294). 

In die geheel gesien egter is hierdie bundel lesens- en oordenkens-
waardig. 

Resensies 

Smit, N. 2004. Waar is God as ek Hom nodig het?  
Vereeniging: CUM boeke. 258 p. Prys: R89,95. ISBN: 1-77000-105-0. 

Resensent: R. (Ronel) Pieterse  
 (Gereformeerde Kerk, Klerksdorp. Bedieningshulp) 

Baie Christene wonder soms oor hulle lewe en soek antwoorde op 
verskillende vrae. ’n Paneel vroue het ’n aantal vrae opgestel om 
hierdie vrae wat in mense se harte leef te verwoord. In Waar is God 
as ek Hom nodig het? beantwoord Nina Smit hierdie vrae. Die vrae 
word gestel binne die raamwerk van verskillende lewensfasette:  

• godsdiens (25 vrae); 
• selfbeeld (8 vrae); 
• huwelik (13 vrae); 
• kinders (18 vrae); 
• verhoudings (4 vrae); 
• krisistye (9 vrae); 
• ander aktuele sake (23 vrae).  

Die vrae wat in elkeen van die afdelings gestel word is aktueel en 
relevant vir ons hedendaagse samelewing. In die godsdiens-
kategorie word vraagstukke rondom Christus as die enigste 
Middelaar, die relevansie van die Bybel en ons gebedsrol te midde 
van misdaad aan die orde gestel. Egskeiding, tweede huwelike en 
selfs inmengerige skoonma’s word onder die huweliksafdeling 
bespreek. Ten opsigte van kinders word aktuele vrae oor enkel-
ouerskap, kommunikasie en vigs hanteer. Oor verhoudings word die 
vraag oor saambly en vigstoetse voor die huwelik beantwoord. 
Verder word ook ander aktuele sake soos depressie, aborsie, vigs, 
die gee van tiendes, Lotto, New Age en genadedood deur die 
skrywer behandel. 

Waar is God as ek Hom nodig het? bied ’n kompakte antwoord op 
101 aktuele vrae waaroor baie vroue wonder. Die meeste vrae word 
in twee of minder bladsye beantwoord. Die antwoord is dus werklik 
kort, maar kragtig. Smit kom tot ’n konklusie en laat die leser nie in 
die lug oor wat haar antwoord op ’n besondere vraag is nie. By elke 
vraag word drie Bybeltekste gegee om verdere lig op die onderwerp 
te werp. Die Bybelstekste word nie buite konteks gebruik nie en 
belig die vrae wat sy beantwoord op ’n relevante wyse. 

Hierdie boek is tegnies goed versorg en lees maklik. Vir enigeen wat 
kort en kragtige antwoorde op lewensvrae wil hê, is hierdie ’n nuttige 
naslaanbron en dit kan met vrymoedigheid aanbeveel word. Indien 
iemand dalk oor hierdie onderwerpe ’n meer indiepte bespreking 
verlang, sal die kort antwoorde moontlik nie heeltemal bevredig nie.  

